1999 Convocation Speech by DYMM Raja Permaisuri Perak, Tuanku Bainun, Chancellor, Universiti Perguruan Sultan Idris

4 December 1999
Beta merafakkan kesyukuran setinggi-tingginya ke hadrat Allah SWT kerana dengan limpah dan izin-Nya beta dapat bersama-sama dengan hadirin sekelian dalam Majlis Konvokesyen Kali Pertama Universiti Pendidikan Sultan Idris (UPSI) yang bersejarah ini.

Atas nama peribadi beta dan juga atas nama kerajaan Ke Bawah Duli Yang Mulia Sultan Perak Darul Ridzuan, beta merakamkan penghargaan dan ucapan terima kasih kerana dilantik sebagai Canselor Universiti Pendidikan Sultan Idris. Beta berharap akan dapat memberikan sumbangan kepada perkembangan dan kemajuan universiti ini dari semasa ke semasa.

Sebagai institusi pendidikan awam yang termuda di negara ini yang baru berusia dua tahun lebih, pastilah pihak pimpinan universiti ini perlu mengatur strategi yang rapi dan teliti dalam merancang dan melaksanakan semua aspek yang berkaitan dengan budaya kehidupan sebuah institusi pengajian tinggi, baik dalam aspek akademik, pembangunan fizikal dan prasarana, pembangunan tenaga manusia, mahupun pengurusan keseluruhannya. Perancangan yang rapi, teliti, lagi strategik akan mengoptimumkan penggunaan sumber tenaga fizikal dan prasarana, dan sumber kewangan yang ada supaya dengan itu tidak akan berlaku kepincangan dan kelewatan dalam pembangunan program akademik, pembangunan tenaga manusia dan pembangunan prasarana.
Untuk mencapai kadar pembangunan yang pesat supaya universiti ini dapat berdiri sama tinggidan duduk sama rendah dengan universiti-universiti lain yang telah lebih dewasa, beta menyarankan agar segala perancangan dan pelaksanaan pembangunan universiti ini dibuat secara menyeluruh dan bersepadu. Gagasan pembangunan secara bersepadu ini melibatkan seluruh aspek dan sektor yang menjadi tunjang kewujudan sesebuah universiti, iaitu program akademiknya, kegiatan kokurikulumnya, citra fizikalnya, cara gaya pengurusannya dan pembangunan tenaga manusianya. Tidak harus berlaku pembangunan yang tidak seimbang antara sektor-sektor tersebut. Perancangan pembangunan sesuatu sektor hendaklah senantiasa dipertalikan dengan sektor-sektor yang lain. Sebagai contoh, pembangunan akademik hendaklah senantiasa dihubungkaitkan dengan pembangunan tenaga manusia, khususnya tenaga pakar.
Hadirin dan hadirat,

Sehubungan dengan perancangan dan pembangunan universiti ini, beta suka mengingatkan semua warga universiti, baik pentadbir, pensyarah, kakitangan am, mahupun mahasiswa agar benar-benar menghayati falsafah, visi dan misi yang telah disepakatiuntuk universiti ini. Hanya dengan penghayatan tehadap falsafah, visi dan misi itu sahajalah semua warga UPSI dapat merancang dan melaksanakan segala amanah yang diberikan dengan berkesan.Hal ini demikian kerana falsafah, visi dan misi universiti ialah asas dan landasan yang menentukan hala tuju dan objektif UPSI sebagai instutusi pengajian tinggi yang menjadi harapan masyarakat dan negara. Kesedaran dan penghayatan terhadap falsafah, visi dan misi universiti ini hendaklah senantiasa disegarkan dengan cara merancang program tertentu dari semasa ke semasa, supaya dengan itusegala gerak kerja UPSI tidak akan terlepas daripada landasan yang telah disepakati.

Berkaitan dengan peranannya sebagai institusi pengajian tinggi, beta berharap bahawa UPSI dapat benar-benar menjadi gedung ilmu yang mempunyai kepakaran dalam segenap bidang dan sekaligus menjadi agen sosialisasi atau agen pemasyarakatan yang berkesan dalam rangka membina generasi yangcemerlang. Beta menekankan gagasan gedung ilmu oleh sebab tiada tamadun di dunia ini dalam zaman manapun yang dapat muncul dan berkembang tanpa dukungan ilmu. Tamadun Yunani yang dianggap sebagai pencetus dan selanjutnya menjadi rujukan dalam segala aspek kebudayaan, khususnya kebudayaan Barat, muncul kerana suburnya tradisi keilmuan dalam kalangan masyarakat itu. Hingga kini banyak sekali konsep dan teori yang berkaitan dengan pelbagai disiplin ilmu yang diasaskan dalam tamadun Yunani.

Dalam perkembangan tamadun Islam agama suci kita juga, ilmulah yang menjadi tonggak kemunculan tamadun tersebut. Wahyu Allah yang pertama kepada junjungan besar Nabi Muhammad SAW sendiri berkaitan dengan perintahsupaya mencari ilmu. Kitab suci Al-Quran sarat dengan pelbagai cabang ilmu, daripada ilmu ketuhanan hingga ilmu kemasyarakatan dan ilmu sains. Demikianlah, peranan dan sumbangan UPSI sebagai institusi pengajian tinggi hendaklah mempertahankan keunggulan dan kecemerlangan ilmiah. UPSI perlu bukan sahaja mempertahankan, bahkan senantiasa meningkatkan tahap kesarjanaan tenaga akademiknya dan juga para mahasiswanya. 

Untuk mencapai tahap kesarjanaan yang tinggi dan terbilang, bukan sahaja di peringkat Negara, bahkan di peringkat serantau dan antarabangsa, perlulah direncanakan supaya terdapat keseimbangan antara pengajaran dengan penyelidikan dan penerbitan dalam kalangan tenaga akademik. Beta menegaskan pentingnya penyelidikan dan penerbitan kerana daripada kegiatan ituakan dapat dijana idea-idea, teori-teori dan penemuan-penemuan baharu dalam pelbagai disiplin ilmu, khususnya dalam bidang pendidikan. Kemunculan pelbagai idea, teori dan penemuan baharu inilah yang menjadi mercu tanda kewujudan UPSI sebagai gedung ilmu. Dengan kata-kata lain UPSI perlu senantiasa melihat peranan meningkatkan tahap tamadun bangsa dan Negara sebagai tanggungjawab besar seluruh warganya. Dengan demikian UPSI diharapkan bukan sekadar institusi yang ‘utilitarian’ sifatnya iaitu yang sekadar mengeluarkan tenaga kerja, bahkan sebagai pengeluar tenaga kerja. UPSI diharapakan dapat melahirkan pekerja yang sekaligus menjadi pemikir, kreatif, inovatif dan mampu mendepani dan menangani segala bentuk cabaran dan perubahan semasa.

Hadirin dan hadirat,
Selain perlu meningkatkan tarafnya sebagai gedung ilmu, betaturut menekankan peranan UPSI sebagai agen sosialisasi atau agen pemasyarakatan yang berkesan. Hal ini penting diberi perhatian kerana perkembangan dan perubahan budaya hidup kini jika tidak diawasi dengan sesungguhnya dengan mudah akan menjerumuskan generasi muda kita ke lembah kebinasaan. Jika pada suatu waktu dulu agen sosialisasi dalam bentuk keluarga dan sekolah dapat menjadi agen yang berkesan dalam memupuk nilai-nilai kehidupan yang murni, kini kita dapati pengaruh agen sosialisasi yang lain , terutamanya media massa, jauh lebih berkesan sehingga sebahagian nilai-nilai murni yang ditanamkan dalam institusi keluarga dan sekolah dapat dikalahkan oleh pengaruh media massa. 

Beta tidak bermaksud mengatakan bahawa media massa memberikan kesan yang buruk seluruhnya kepada pembinaan sahsiah generasi kini, kerana banyak juga bahan media massa yang baik dan berguna. Bagaimanapun dengan kawalan yang kurang teliti dan rapi dalam penyiaran dan penyebaran bahan-bahan yang tidaksesuai dengan budaya dan tatasusila kehidupan masyarakat kita, banyak antara generasi muda kita yang telah menyimpang daripada norma-norma unggul kehidupan masyarakat. Penagihan dadah, lepak, vandalisme, kemerosotan budi bahasa dan keruntuhan budi pekerti serta kehilangan minat kepada ilmu tetapi sebaliknya ghairah dan leka dengan dunia hiburan ialah sekadar contoh beberapa fenomena negatif yang perlu dibendung segera.

Sehubungan dengan itu, UPSI sebagai universiti yang secara khusus melatih guru dan bakal guru, perlulah memainkan peranan dan menjalankan amanah sebagai agen sosialisasi yang berkesan dalam membentuk sahsiah mahasiswanya. Para graduan yang keluar dari universiti ini sewajarnyalah memikul amanah yang besar untuk mendidik generasi muda di sekolah dan dalam masyarakat umum agar menjadi anggota masyarakat dan warganegara yang berakhlak mulia serta senantiasa menyumbangkan tenaga bakti kepada masyarakat dan negara. 

Dalam kaitannya dengan peranan sebagai agen sosialisasi juga, beta berharap agar UPSI dari semasa ke semasa merancang program-program khidmat kemasyarakatan yang melibatkan pelbagai peringkat dan lapisan masyarakat. Dengan cara ini, UPSI akan dapat mendekatkan dirinya dengan masyarakat, dapat mengenal pasti isu-isu dan masalah-masalah yang dihadapi oleh masyarakat umum, dan selanjutnya dapat memberikan khidmat bakti berdasarkan kepakaran dan keahlian yang ada di universiti ini. Keseimbangan antara usaha mempertahankan citra UPSI sebagi gedung ilmu dengan usaha memberikan khidmat kepada masyarakat secara langsung ini dengan sendirinya harus dijadikan asas dalam merencanakan program-program kebitaraan UPSI sepanjang masa. 

Beta berharap bahawa siswazah keluaran UPSI tidak akan menjadi individu yang mementingkan diri sendiri, yang diungkapkan dalam peribahasa kita sebagai “bagai enau dalam belukar, melepaskan pucuknya masing-masing”. Anda tidak harus lupa akan sumbangan masyarakat dan Negara kepada kejayaan anda hari ini. Kini, tibalah giliran anda membalas jasa masyarakat dan Negara dengan menjadi professional yang ikhlas, jujur berdedikasi dan amanah serta menjadi penggerak kemajuan pemikiran dan pembangunan masyarakat.

Hadirin dan hadirat,

Akhir sekali, beta merakamkan ucapan tahniah kepada pimpinan universiti ini kerana berjaya mengadakan Majlis Konvokesyen Kali Pertama. Demikian juga tahniah setinggi-tingginya beta ucapkan kepada graduan yang akan dikurniaiijazah masing-masing dalam majlis ini sebentar lagi. Dengan lafaz Bismillahhirrahmanirrahim, beta mengisytiharkan Majlis Konvokesyen Universiti Pendidikan Sultan Idris tahun 1999 Masihi bersamaan dengan tahun 1420 Hijrah. 
